
Pwllheli i Llanengan 
 
Rhoddodd Edward, y Tywysog Du, statws 
bwrdeistref i Bwllheli, tref farchnad brysur, ym 
1355. Parhaodd y diwydiant adeiladu llongau 
a physgota i gynnal y dref ac mae Pwllheli’n 
dal i gynnal marchnad bob dydd Mercher. 
Ystyr enw ‘Pwllheli’ yw ‘pwll dŵr halen’. 

 
Lleoliadau Stampiau: Eglwys Pedrog 

Sant/Oriel Plas Glyn y Weddw. Cian Sant, 
Llangian. 

 
Cyfarwyddiadau: 
 
1. Dechreuwch ar Embankment Road rhwng y ddwy ardal o ddŵr ar gyrion y brif dref. 
Cerddwch i’r de ar hyd y llwybr wrth ymyl y dŵr ar ochr dde’r ffordd (250 metr) tan i chi 
gyrraedd ffordd. Trowch i’r chwith a cherddwch gyda’r gwlyptir ar eich dde. Cadwch at y 
llwybr am 520 metr tan i’r llwybr arwain i ffwrdd o’r ffordd. Gallwch naill ai ddilyn y llwybr 
pren trwy’r gwlypdir neu fynd yn syth ymlaen ar y ffordd tan i chi gyrraedd y gyffordd. 
 
2. Wrth y briffordd, trowch i’r chwith, croeswch y ffordd ac yna trowch i’r dde wrth y gyffordd 
fach. Ewch heibio’r tŷ cyntaf ar y dde (330 metr) i gyrraedd llwybr troed. Ewch i lawr y llwybr 
troed hwn tan y gyffordd gyntaf, cadwch i’r dde tan i chi gyrraedd hen bont lechi. Peidiwch â 
chroesi’r bont, yn hytrach trowch i’r chwith i ddilyn y llwybr, gan gadw’r gwlypdir ar eich ochr 
dde. 
 
3. Cyn hir, byddwch chi’n cyrraedd giât mochyn. Ewch drwyddi a chadwch at y llwybr syth 
wrth iddo fynd â chi o dan y coed a rhwng dwy ran o gwrs golff. Mae giât mochyn arall yn 
arwain at ben y llwybr hwn ac ymlaen i lôn ac ystad o dai. Parhewch yn syth ymlaen o’r 
llwybr troed ar y lôn rhwng y tai i gyrraedd llwybr troed ac arwyddion ar gyfer y traeth 
(byddwch chi’n dilyn arwyddion Llwybr yr Arfordir nawr tan ddiwedd pwynt 9). 
 
4. Dilynwch y trac sy’n arwain i’r dde ar hyd cefn y twyni tywod am ychydig llai na 2km i 
gyrraedd giât fawr. I fyny o’r giât ar y chwith mae giât mochyn (gallwch chi hefyd sgramblo i 
lawr i gerdded ar y traeth, ond gwnewch yn siŵr eich bod chi’n dod nôl drosodd mewn pryd 
i ailymuno â’r llwybr, a pheidiwch â chael eich dal gan y llanw). Cadwch at Lwybr yr 
Arfordir o Bwllheli i Lanbedrog – 4.5km. 
 
5. Wrth i chi gerdded ar hyd top yr arglawdd gyda’r môr ar eich chwith, byddwch chi’n dod 
at giât llwybr troed arall. Parhewch ar hyd y llwybr wrth y môr tan i ffordd groesi o flaen y 
llwybr. Dilynwch yr arwydd llwybr troed yn syth ymlaen i aros ar y llwybr. Mae’r rhan nesaf 
yn mynd trwy sawl giât mochyn (bydd angen osgoi un sy’n eich arwain am yn ôl i lawr at y 
traeth), tan i chi gyrraedd llwybr sy’n gwyro ychydig i’r chwith a lawr trwy goed i gyrraedd y 
traeth ac arwydd llwybr troed. 

6. Cerddwch ar hyd traeth Llanbedrog tuag at y cytiau a phasiwch nhw i gyrraedd y man lle 
mae’r ffordd a’r caffi yn cwrdd â’r traeth ar yr ochr dde. Mae yna dai bach heibio’r caffi ar 
ochr y ffordd. Rhyw 220 metr i fyny’r ffordd ar y chwith (heibio’r caffi, y tai bach a siop fach) 
mae eglwys Sant Pedrog, sydd yn ôl ychydig o’r ffordd ar ochr 
arall nant fach. I fynd i mewn, cerddwch i fyny’r ffordd fel petaech 
am gerdded heibio iddi, yna trowch i’r chwith ac ewch drwy borth 
y fynwent a dilynwch y llwybr i fyny at fynedfa’r eglwys. 
 
Roedd Sant Pedrog yn genhadwr ac yn dywysog a’r gred 
oedd iddo gael ei eni yn Ne Cymru. Fe aeth ar bererindod i 
Rufain a Jerwsalem (fel nifer o seintiau eraill o’r 6ed ganrif) 
cyn mynd yn genhadwr a sefydlu eglwysi yng Nghymru, 
Cernyw ac ardaloedd eraill o’r de-orllewin. Fe yw sant mwyaf 
adnabyddus Cernyw. Mae’r eglwys yn adeilad rhestredig 
Gradd II*. Mae’r rhan fwyaf ohoni’n dyddio o’r Canol Oesoedd 
ac ynddi ceir sgrin a gwydr canoloesol sydd wedi goroesi ac 
amrywiaeth ddiddorol o wydr lliw a chofebau i’r teulu Love 
Parry hefyd. Rhagor o wybodaeth.  
 
7. Ar ôl i chi ymweld â’r eglwys, ewch yn ôl allan trwy borth 
y fynwent a throwch i’r dde, ewch i lawr heibio’r siop ac yna i’r dde eto, gan ddilyn 
arwyddion ar gyfer Llwybr yr Arfordir ac Oriel Plas Glyn y Weddw. Mae Plas Glyn y Weddw 
yn oriel celf a cherfluniau wedi’i lleoli mewn lle arbennig, yn edrych allan dros draeth 
Llanbedrog ac i lawr yr arfordir tuag at Bwllheli. Mae mynediad am ddim fel arfer ac mae’n 
werth ymweld â hi (mae caffi yna hefyd). 
 
8. O’r oriel, cerddwch gyda’r môr ar eich ochr chwith tuag at y maes parcio. Ewch ar hyd y 
llwybr ychydig i’r dde o’r fynedfa i’r maes parcio a’i ddilyn wrth iddo arwain i fyny i’r coetir. 
Mae grisiau cerrig serth yn mynd â chi i fyny at olygfan agored, fawr a cherflun y ‘Dyn 
Haearn’. 

 
Roedd y cerflun gwreiddiol hwn yn 
flaenddelw pren o long wnaeth suddo oddi ar 
bentir Llanbedrog. Fe’i codwyd yma yn 1919 
ond cafodd ei fandaleiddio a rhoddwyd y ‘Dyn 
Haearn’, a grëwyd gan gerflunydd lleol yn y 
1980au, yn ei le. Yn 2002, disodlwyd y ‘Dyn 
Haearn’ (gan ei fod wedi erydu i’r pwynt lle 
mai dim ond ei esgidiau oedd ar ôl!) â 
cherflun metel modern, a grëwyd unwaith eto 
gan gerflunydd lleol ac sydd wedi cael ei 
adnabod ers hynny fel y ‘Dyn Tun’. 
 

9. Gyda golygfeydd godidog, dilynwch y llwybr wrth iddo wyro o gwmpas y pentir, gan 
gadw’r môr ar eich ochr chwith. Dilynwch yr arwyddion ar gyfer Llwybr yr Arfordir a 
chadwch i’r chwith wrth unrhyw gyffyrdd. Pan fyddwch chi’n cyrraedd pen arall y pentir, 
gyda golygfeydd dros barc carafannau mawr, bydd yna lwybr yn arwain i lawr tuag at y parc 
carafannau. Mae ychydig o risiau cerrig yn nodi dechrau’r llwybr. Ar waelod y grisiau hyn 
byddwch chi’n cyrraedd ffordd. Trowch i’r dde ar y ffordd a cherddwch ymlaen ychydig i 
lwybr troed arall ar y chwith. 

https://broenlli.com/be_church/sant-pedrog/

10. Dilynwch y llwybr hwn trwy’r coed ac at hen giât llwybr troed ac yna rhwng rhai 
bythynnod del (Forget Me Not Cottage) at lôn darmac. Trowch i’r chwith ac ewch i lawr yr 
allt ar y lôn i gyrraedd priffordd (230 metr). Trowch i’r chwith a cherddwch ar yr ymyl am 140 
metr tan i chi weld giât mochyn ar ochr arall y ffordd. 
 
11. Croeswch ac ewch drwy’r giât mochyn yma, gan droi i’r chwith unwaith i chi fynd 
drwyddi, a dilyn y llwybr i fyny’r cae (peidiwch â chroesi ffin yr hen ffens). Ger rhan uchaf y 
cae, camwch dros nant fach a thrwy ardal garegog sy’n arwain at gamfa gerrig. Dilynwch y 
llwybr trwy’r cae nesaf i gyrraedd giât fawr. Parhewch am i fyny i weld golygfeydd godidog 
dros y môr, gan basio heibio hen bostyn giât caregog a thros bont pren fach i gyrraedd nifer 
o risiau pren a bwthyn Bryn Melyn. 
 
12. Parhewch heibio’r tŷ ar y lôn graean rhwng y tai, yna trowch i’r chwith ar y ffordd ar ôl 
450 metr. Wrth waelod y ffordd darmac trowch i’r dde gan fynd trwy giât fawr bren ac i 
mewn i’r coed. Parhewch ar y llwybr troed hwn i gyrraedd hen giât mochyn a thrac ac yna’r 
ffordd (300 metr). Trowch i’r chwith ar y ffordd ac ewch i’r gyffordd nesaf (500 metr). 
(Hanner ffordd ar hyd y ffordd hon mae llwybr troed ar y chwith wrth ymyl yr eglwys, 
dilynwch hwn i weld Ffynnon Fyw). 
 
Roedd Ffynnon Fyw yn ffynnon sanctaidd bwysig, gyda 
waliau 6-7 troedfedd o daldra, meinciau cerrig, grisiau a 
dau bwll. Arferai bererinion ymolchi yn y ffynnon fwy ac 
yfed o’r ffynnon lai o faint. Gall fod dipyn o dyfiant yno. 
 
13. Trowch i’r chwith wrth y gyffordd i fynd ar lwybr troed a 
pharhewch tan iddo droi’n drac (500 metr). 
 
14. Trowch i’r dde i ddilyn trac syth iawn heibio tŷ ar y dde ac yna dros ffordd darmac ac 
ychydig i’r chwith o’r tŷ nesaf mae yna giât llwybr troed. Parhewch ar y llwybr troed da hwn 
rhwng y caeau i gyrraedd y ffordd nesaf, yna trowch i’r chwith i lawr y ffordd. Tua 500 metr i 
lawr y ffordd ar yr ochr dde mae yna risiau cerrig a chamfa bren. 
 
15. Dilynwch y llwybr hwn rhwng dwy ffens tan iddo fynd â chi dros gamfa i mewn i gae 
mawr agored. Cadwch y ffens ar eich ochr dde tan iddi orffen hanner ffordd i mewn i’r cae. 
Yna cerddwch o’r fan yna, ychydig i’r chwith, gan gadw at ymyl y twmpath bach i gyrraedd 
ymyl y cae a giât mochyn ymlaen i’r ffordd wrth ymyl cyffordd. Dilynwch yr arwydd ffordd i 
Langian a’r maes gwersylla. 
 
16. Arhoswch ar y ffordd yma, gan basio llwybr troed ar eich ochr chwith a chan gadw i’r 
chwith wrth y gyffordd nesaf. Ychydig i’r chwith, heibio’r cwpl o dai cyntaf mae Eglwys Sant 
Cian, Llangian. Mae yma garreg Cristnogol Cynnar arall yn y fynwent (fel yn Eglwys Sant 
Mihangel, Ynys) sydd ag arysgrifau Lladin arni. Rhagor o wybodaeth 
 

https://broenlli.com/be_church/sant-cian/

Mae rhannau o eglwys Sant Cian yn dyddio’n ôl i’r 12fed ganrif, ond 
mae’r rhan fwyaf o’r adeilad presennol yn dyddio o’r 15fed a’r 19eg 
ganrif. Mae yna garreg o’r 5ed/6ed ganrif ag arysgrif Lladin arni yn y 
fynwent sy’n awgrymu bod y safle wedi cael ei ddefnyddio o gyfnod 
llawer cynharach, gyda thechnoleg dyddio radiocarbon o dan un o 
waliau mynwent yr eglwys yn dynodi bod yna ddeunydd sy’n dyddio 
nôl i’r cyfnod 430-670 O.C.  

 
17. O’r eglwys, trowch i’r chwith a dilynwch y ffordd i Lanengan (tua 2km), gan gadw i’r 
chwith wrth y gyffordd gyntaf a chario ymlaen ar y ffordd trwy’r ardal gwlypdir ac ymlaen i 
Lanengan. 
 
 

 Roedd Sant Engan (Einion) yn frenin o Ben Llŷn ddiwedd y 
5ed ganrif, a roddodd Enlli i Sant Cadfan (a Phenmon ar 
Ynys Môn i’w frawd Seiriol). 

Er bod rhannau o eglwys Sant Engan yn dyddio o’r 13eg 
ganrif, mae’r rhan fwyaf o’r eglwys yn deillio o adferiad yn yr 16eg ganrif. Mae’r 
eglwys yn cynnwys pâr o sgriniau cerfiedig trawiadol o’r 16eg ganrif, ac mae’n bosibl 

bod un ohonynt wedi’i symud o Abaty Cymer, ger Dolgellau. 

Credir bod Ffynnon Engan yn dyddio o ddiwedd yr 16eg ganrif, os 
nad yn gynharach. Byddai’r safle, sydd bellach wedi’i restru’n Radd 
II, wedi’i ymweld gan bererinion ac roedd yn enwog am lawer o 
wyrthiau, yn ogystal â chynnal bedyddiadau. 

.  


